Kuis mi kassi iist tüüd teimi
Seo lugu juhtusi üleminevä aasta, ku ma maal vanaimä man olli. 
Avitimi vanaimäl majja koristada. Ku tüü tettüs sai, lätsimi koon sõsarõga aida mängmä. Vähä ao peräst näimi, kuis kass Juss mängse hiirega. Mi lätsimi lähkümbäle kaema. Arvsimi, et Juss taht hiirt kinni püüdä ja ei saa kuigi hakkama. Võtsõmi ossa´ ja naksimi hiirt kinni püüdmä. Meil oll´ nall´a ku pall´o. Paar kõrda kattõ hiir korgõ haina sisse. Löüdsemi hiire õks üles. Varsti saimigi hiire kätte. Ku hiir koolnu oll´, võtsõ Juss hiire hambidõ vaihõlõ ja kattõ är´.

Ku mi sõsarõga õdaku poolõ patsiirmä lätsimi, tull´ Juss meile vasta. Jäimi saisma. Juss tull´ mi manu ja pandsõ hiire jalgu ette maha. Võtsõmi Jussi üskä ja lätsimi kodu tagasi.
Kotun kõnõlimi vanaimäle, et kuis mi avitimi Jussil hiirt püüda ja et õdaku tõi Juss meile tänutähes hiire. Vanaimä ütel, et ega Juss esi hiiri ei süüki. Tä algul mäng hiirega ja perän murd hiire maha. Näet ja mi arvsimi, et Juss ei mõista hiiri püüdä.

